
Val do Dubra celebra estes días unha 
das súas citas máis emblemáticas, a 
42ª edición da Festa do Emigrante. A 
celebración comezou onte, 6 de agos-
to, e rematará mañá, sábado 8 de 
agosto. A xornada institucional da festa 
terá lugar hoxe, venres 7 de agosto, e 
xirará arredor da homenaxe a Xosé 
Castiñeiras, un dos escultores galegos 
máis recoñecidos do panorama actual. 

Nado no Val do Dubra, Castiñeiras 
deixa unha importante pegada, espe-
cialmente na Coruña, xa que as súas 
obras forman parte da identidade visual 
da propia cidade. Pero a súa vincula-

ción co municipio vai máis alá da súa 
orixe, xa que é o autor da escultura de-
dicada ao Emigrante, símbolo do con-
cello. O propio Castiñeiras lembra a in-
fluencia da súa terra natal na súa vida: 
«Aínda que levo moitísimos anos na 
Coruña, Val do Dubra marcoume. A mi-
ña infancia desenvolveuse alí. Para min 
que me fagan unha homenaxe no meu 
concello é un gran regalo». 

A escultura do Emigrante ocupa un 
lugar especial na súa carreira artística. 
Foi a primeira obra que realizou en pe-
dra, sendo unha peza clave na súa 
transición, ao deixar atrás o traballo na 
madeira para consolidarse como escul-
tor. A través deste monumento, o artis-

ta tratou de reflectir a dura realidade da 
emigración galega. «A intención era re-
presentar tanto os que se van como os 
que se quedan. Esas dúas figuras: o 
home que marcha sen saber que lle es-
pera e a familia que permanece, repre-
sentada polas mulleres. Para min, po-
der plasmar iso é un regalo», explica. 

O de hoxe é o segundo recoñece-
mento recibido polo escultor en pouco 

tempo, xa que hai unhas semanas foi 
distinguido polos seus veciños da Co-
ruña coa primeira edición de Letras dos 
Maios. O propio artista recoñece que 
estas distincións teñen un significado 
moi especial para el: «Nunca deixo de 
aceptar un recoñecemento, porque un-
ha homenaxe lémbrache o que cons-
truíches e tamén que á xente lle gusta o 
que fas». n

Val do Dubra rende 
tributo ao escultor 
que inmortalizou a 
emigración galega
A cita institucional desta 42ª edición dedícase 
a Xosé Castiñeiras e á pegada da súa obra

A primeira obra en 
pedra de Castiñeiras 
marcou a súa carreira 
e deixou pegada 
en Val do Dubra

CEDIDA

Xosé Castiñeiras no seu taller.

Pablo Vázquez

Festa do Emigrante

Festa do Emigrante

Hai pobos que celebran a súa historia 
e outros que celebran as persoas que 
a escribiron. En Val do Dubra, cada 
agosto, a Festa do Emigrante rende 
homenaxe a quen un día marchou en 
busca dun futuro mellor sen romper 
nunca o vínculo coa terra que deixou 
atrás. Unha celebración que mantén 
viva a memoria dun fenómeno que 
marcou profundamente a historia do 
municipio e de boa parte da comarca 
de Santiago. 

Ao longo do século XX, centos de 
veciños de Val do Dubra fixeron as 
maletas rumbo a destinos como Suí-
za, Alemaña, Francia ou distintos paí-
ses da América, seguindo unha co-
rrente migratoria que condicionou o 
desenvolvemento social e económico 
do concello. A Festa do Emigrante 
nace precisamente para render ho-
menaxe a esas persoas que tiveron 
que marchar e manter viva a memoria 
da emigración. 

Antonio Negreira, tenente de alcal-
de de Val do Dubra, fala do eixo cen-
tral desta celebración: «É unha festa, 
como todas, de alegría, pero tamén 
cumpre unha función reparadora. Por-
que, loxicamente, a emigración non foi 
voluntaria, senón que Galicia, a socie-
dade e os gobernos daqueles tempos 
non foron quen de ofrecer oportunida-
des á xente aquí, e esta tivo que mar-
char buscalas fóra». 

Moitos dos que marcharon volve-
ron e, aínda que é certo que algúns 
acadaron éxito económico, perderon 
moito polo camiño. Deixar atrás a fa-

milia, a casa e a terra marca para sem-
pre a vida dunha persoa, e tamén a 
dos que quedaron aquí. «Por iso, esta 
é unha festa de alegría, de reparación 

e tamén de reencontro. Eu creo que 
quen emigra e regresa nunca conse-
gue recuperar por completo a terra 
que deixou cando marchou. Hai que 

reencontrarse con ela, volver estable-
cer ese vínculo, e esa é unha das fun-
cións desta festa». 

É  a 42ª edición desta festividade. 

Nestas catro décadas, o municipio 
mudou completamente: «Abonda con 
botar unha ollada á transformación so-
cioeconómica que experimentou Ga-
licia e tamén Val do Dubra. Ten moi 
pouco que ver co que era daquela. Se 
unha persoa que marchou hai 42 
anos regresase agora, practicamente 
non recoñecería o lugar».  

Hoxe en día, Val do Dubra xa non 
envía tanta xente fóra como antes, 
por sorte. E moitos dos que retorna-
ron non viven de maneira permanen-
te no concello, senón que se estable-
ceron sobre todo na área de Com-
postela e da Coruña. 

«A semana pasada, nun restau-
rante de Compostela, unha persoa 
comentábame algo que me impac-
tou. Dicía: “Eu son fillo da emigración 
e agora teño un fillo. Non podo deixa-
lo cos meus pais porque eles nunca 
aprenderon a coidar un neno, xa que 
tiveron que emigrar”. El era precisa-
mente un deses nenos que medraron 
afastados dos seus pais. Iso amosa o 
desgarro que supoñía a emigración», 
exemplifica Antonio. Historias como 
esta permiten comprender que a emi-
gración deixou pegadas que foron 
moito máis alá do económico, afec-
tando tamén a vida familiar e emocio-
nal de moitas persoas. 

Estas festas son un motivo de re-
encontro e de recuperar historias que 
quedaron pendentes compartindo 
anécdotas, lembrando vivencias e re-
encontrando vínculos coa súa terra e 
coa súa xente. Son tamén unha opor-
tunidade para que as novas xeracións 
coñezan as historias de quen un día ti-
vo que marchar. n

Iker Cotón

O tenente de alcalde de Val do Dubra, Antonio Negreira Noya.

EUTROPIO RODRÍGUEZ

«Esta festa é reparadora para 
os que tiveron que marchar»
O tenente de alcalde dubrés, Antonio Negreira, reivindica a celebración 
como espazo de alegría e reencontro tralo enorme impacto da emigración

Festa do Emigrante

Val do Dubra vive a súa 42º edición da 
Festa do Emigrante, a súa festividade 
máis simbólica. As celebracións arrinca-
ron onte coa tradicional Festa da Cerve-
xa, unha exaltación desta popular bebi-
da. En palabras de Diego Luís Díaz, al-
calde de Val do Dubra, esta primeira xor-
nada de festa é «unha xornada moi local, 
na que xa comezan a chegar as persoas 
que viven fóra, a xente de Val do Dubra 
que regresa para pasar estas festas».  

É o primeiro reencontro dun progra-
ma que cada ano converte o municipio 
nun punto de encontro para centos de 
veciños e visitantes, recuperando o 
ambiente das grandes celebracións 
estivais e fortalecendo os lazos entre as 
distintas xeracións de dubreses. Den-
de ese primeiro día xa se percibe o es-
pírito dunha festa pensada para volver 
compartir tempo coa familia, cos ami-
gos e coa terra de orixe. 

A xornada festiva de hoxe, venres 7, 
comezará tras o acto oficial de apertu-
ra coa homenaxe ao escultor Xosé 
Castiñeiras, creador da estatua do emi-
grante, que, para o alcalde, «represen-
ta en grande medida e por moitos mo-
tivos a Val do Dubra, unha terra de emi-

gración, de xente que tivo que marchar 
en diferentes etapas». Esta escultura 
converteuse nun dos grandes símbo-
los da celebración, un recordo perma-
nente ás persoas que tiveron que 
deixar a súa terra en busca dun futuro 
mellor e un recoñecemento ao vínculo 
que mantiveron sempre co municipio. 
Cada ano, este acto serve tamén para 
reivindicar a memoria de todas esas xe-
racións que contribuíron ao desenvol-
vemento da vila desde a distancia. 

Estes días Val do Dubra tamén é un 
lugar de chegada para persoas todas 
as idades, con citas como o Jran Prix, 
que «é un conxunto de actividades diri-
xidas á mocidade. Son diferentes pro-
bas de competición, pero sobre todo 
para botar unhas boas risas». A verbe-

na da noite correrá a cargo das orques-
tras Origen e Marbella e a Disco Móbil 
EME Music. O día de mañá, sábado 8, 
comezará co pasarrúas da charanga 
Os Celtas. Sardiñada, torneos deporti-
vos, teatro... Unha morea de activida-
des amenizarán o día antes do prato 
forte das festas: a verbena a cargo de 
Metrópolis e a actuación de Ortiga, á 
que lle poñerá o broche EME Music. 

A festa está organizada pola Aso-
ciación Cultural do Emigrante. Esta en-
tidade, en palabras do alcalde, 
«creouse exclusivamente para a orga-
nización desta festa. Así que se encar-
ga do traballo organizativo, da xestión 
do Jran Prix, de todo o que hai arredor, 
como a cea das peñas, e tamén cola-
bora na organización das diferentes ac-
tividades que hai durante a Festa do 
Emigrante, como a sardiñada do sába-
do. Tamén se ocupa de recadar as co-
laboracións dos comercios e da hosta-
laría local. En definitiva, fai un importan-
te traballo de apoio ao Concello».O la-
bor do colectivo resulta fundamental 
para que unha celebración destas ca-
racterísticas poida manterse viva des-
pois de máis de catro décadas.  

Porque, ao final, a Festa do Emi-
grante non é só unha cita no calenda-

rio. É o momento no que Val do Dubra 
volve xuntar os que quedaron e os que 
un día marcharon. Moita xente volve, 
en palabras de Diego Luís Díaz, «por-
que temos unha natureza impresionan-
te, unhas rutas que paga a pena perco-
rrer, enclaves para visitar, unha gastro-
nomía moi potente e estamos ao lado 
da capital de Galicia». Durante tres dí-
as, o municipio recupera o bulicio das 
grandes ocasións, con familias que se 

reencontran, amizades que se retoman 
e xeracións enteiras que volven com-
partir as rúas da súa terra. Son días pa-
ra volver gozar coa familia, cos amigos 
e coa terra. Unha celebración que, ano 
tras ano, segue facendo honor ao seu 
nome e que, para moitos, marca o ver-
dadeiro regreso á casa. Porque, máis 
alá da festa, o que se celebra é un sen-
timento de pertenza que permanece 
intacto. n

Diego Luís Díaz, alcalde de Val do Dubra.

Val do Dubra vólvelle abrir  
as portas ao reencontro

O alcalde, Diego Luís Díaz, pon en valor unha celebración que cada 
ano, dende hai 42 anos, reúne os que quedaron e os que marcharon

«Temos unha natureza 
impresionante, enclaves 
que paga a pena visitar 
e unha gastronomía  
moi potente»

Iker Cotón

JESÚS PRIETO


